
[നമ്മുടെ മിസ്റ്റിക് കവികളെയോർത്തു പേടിച്ചുവിറച്ചുകൊണ്ട്]

ഒരു ചിരിയിന്നു നിനക്ക് ചേതമു-
ണ്ടൊരു കണ്ണീർക്കണമെനിക്കു ലാഭവും!
കൊടുവെയിലേറ്റു തളർന്നു ഞാനേ,ങ്ങോ
നടന്നുപോകുന്ന നിരാലംബാധ്വഗൻ;
കടന്നു ഞാൻ തവ തണലിലിത്തിരി
കിടന്നു തെല്ലെന്റെ തളർച്ച മാറ്റുവാൻ;
മടുമലർത്തോപ്പേ! ഭവതിയോ ഹന്ത!
മതി തെളിയിക്കും സുമസ്മിതത്തിനാൽ,
മധുരകോകിലകളസ്വരത്തിനാൽ,
മധുമയാനിലമൃദുശ്വസിതത്താൽ,
പുളകകാരിയാം തളിർ തലോടലാൽ ,
പുതുജീവൻ നൽകും പ്രണയവായ്പിനാൽ 
പരിചരിച്ചു, വന്നിരുന്നു പോകുന്ന
പഥികനെന്നെന്നെപരിഗണിക്കാതെ!
ഞൊടിയിട കണ്ണൊന്നടച്ചുപോയി ഞാ-
നുടൻ കിനാവൊന്നു തെളിഞ്ഞുകണ്ടു ഞാൻ;
സ്പുടാഭ കോലുമീയുപവനത്തിന്റെ
യുടമഞാ'നേവം നിനച്ചുപോയി ഞാൻ.
(കിനാവിലെന്തെല്ലാമസംബന്ധഭ്രമം
നിനവിലെത്തുമെന്നറിഞ്ഞവരുണ്ടോ ?)
ഉണർന്നു ഞാൻ കണ്ണു തുടച്ചു നോക്കവേ-
യണഞ്ഞു, ഭാനുമാനപരവാർദ്ധിയിൽ.
ഇനിയുമെത്രയോ വഴി നടക്കണ-
മെനിക്കിരുളായിക്കഴിവതിൻമുന്നേ.
വരട്ടെ ഞാൻ, ദിവ്യകലാവിലാസമേ!
തിരിച്ചു ഞാനെത്തുംവരെയ്ക്കിതോർക്ക നീ,
ഒരു ചിരിമാത്രം നിനക്കു ചേതമാ-
നൊരുകണ്ണീർക്കനമെനിക്ക് ലാഭവും!!

